
Abstrak: Kemahiran keusahawanan merupakan kemahiran yang ada dalam diri pelajar dan ia
perlu di gilap agar kemahiran ini sentiasa digunakan sekaligus melahirkan pelajar yang memiliki
tekad keusahawanan. Kemahiran keusahawanan yang diketengahkan dalam kajian ini adalah
pengetahuan Kkreativiti dan perhubungan sosial. Kertas kerja ini bertujuan memperihalkan tentang
kemahiran keusahawanan pelajar dan seterusnya mengenal pasti sama ada wujud hubungan antara
kemahiran keusahawanan dengan tekad keusahawanan dalam kalangan pelajar Sekolah Menengah
Kebangsaan Agama (SMKA). Kajian ini menggunakan soal selidik sebagai instrumen kajian dan
melibatkan seramai 196 pelajar SMKA yang dipilih secara strata. Hasil data yang dianalisis
mendapati keseluruhan tahap kemahiran keusahawanan dan tekad keusahawanan pelajar SMKA
berada pada tahap tinggi. Ini jelas menunjukkan pelajar SMKA mempunyai tahap kemahiran
keusahawanan yang baik di sebabkan persekitaran sekolah yang lebih terkawal jika. Dapatan juga
menunjukkan pelajar SMKA juga mempunyai tekad yang tinggi untuk bergelar usahawan di masa
hadapan.

Kata Kunci: Kemahiran Keusahawanan, Pengetahuan, Kreativiti, Hubungan Sosial, Tekad
Keusahawanan

Abstract: Entrepreneurship skills are the skills of the students and they need to be flexible so that
the skills are always used as well as to produce students with entrepreneurial determination. The
entrepreneurship skills highlighted in this study are knowledge, creativity and social relationships.
This paper aims to describe the students' entrepreneurial skills and to identify whether there is a
relationship between entrepreneurial skills and entrepreneurial determination amongst the
secondary school students (SMKA). The study used questionnaire as a research instrument and
involved 196 students in SMKA were selected by strata process. The results of the data analyzed
found that the overall level of entrepreneurship skills and entrepreneurship skills of SMKA
students was at high level. This clearly shows that SMKA students have a good level of
entrepreneurial skills due to the more manageable school environment. The findings show that
SMKA students also have a high commitment to become future entrepreneurs.

Keywords: Skill Entrepreneurship, Entrepreneurnial Entrepreneurship, Knowledge, Creativity,
Social Relationship

Pengenalan

Kemahiran Keusahawanan merupakan minat dan keupayaan untuk meneroka peluang serta
membangunkan kesedaran terhadap risiko (risk awareness), kreativiti dan inovasi dalam aktiviti
berkaitan perniagaan dan pekerjaan. (Mohd Hafeez 2013). Tidak semua individu memiliki
kemahiran keusahawanan. la merupakan satu bonus terhadap individu yang mempunyai
kemahiran semula jadi berkaitan keusahawanan. Malah menurut Ura (2012), kemahiran
keusahawanan perlu dipupuk dari sekolah rendah agar budaya keusahawanan ini ada dalam diri
pelajar.

Keusahawanan merupakan satu bentuk disiplin yang menjadi tonggak kepada pembangunan dan
pertumbuhan ekonomi sesebuah negara (Ura Pin @ Chum 2012). Keusahawanan merupakan
antara bidang kerjaya yang sangat penting. Kerajaan bermatlamat menjadikan bidang
keusahawanan terutamanya sektor industri kecil dan sederhana sebagai penyumbang utama
peluang pekerjaan baru, dan seterusnya membantu perkembangan ekonomi negara. Pelbagai usaha
dilakukan oleh kerajaan bagi mencapai matlamat tersebut antaranya Kementerian Pembangunan
Usahawan dan Koperasi (MECD) sebagai kementerian yang bertanggungjawab dalam
pembangunan keusahawanan di Malaysia (Mohd Hafeez, 2013). Keusahawanan dapat dilihat
sebagai satu agen perubahan yang boleh membantu meningkatkan pertumbuhan ekonomi. Banyak
usaha telah dan sedang dilakukan untuk menggalakkan lebih ramai orang terlibat dalam bidang
keusahawanan. Sebagai contoh, pihak sekolah berkerjasama dengan kerajaan dalam Program
Tunas Niaga untuk melahirkan lebih ramai usahawan muda dalam kalangan pelajar sekolah
menengah. Usahawan yang berjaya adalah usahawan yang mempunyai sifat inovatif yang tinggi
yang dapat merealisasikan idea dan produk baru dalam pasaran sekaligus dapat mengalakkan
persaingan dalam pasaran.

Pembudayaan keusahawanan merupakan satu proses jangka panjang dan berterusan bagi menarik
minat semua lapisan masyarakat dalam menceburi bidang perniagaan. Proses pembudayaan ini
merangkumi golongan pelajar di peringkat sekolah, institusi pengajian tinggi dan masyarakat
umum. Menyedari bahawa pemupukan budaya keusahawanan perlu dilakukan sejak awal lagi iaitu
di peringkat sekolah, maka kerajaan telah melaksanakan usaha yang penting ke arah

membangunkan usahawan melalui pelaksanaan pendidikan keusahawanan melalui aktiviti
kurikulum, kegiatan kokurikulum (Ura Pin @ Chum 2012). Berdasarkan Mohd Shahrir (2015)
seorang usahawan yang berjaya adalah yang mempunyai pendidikan yang lebih baik, berasal
daripada keluarga yang mempunyai pengalaman menjalankan perniagaan, memiliki beberapa
perniagaan (melalui pengalaman), inginkan pencapaian yang tinggi, lokus dalaman untuk
mengawal dan mampu mengambil risiko yang sederhana. Penerapan budaya keusahawanan di
Sekolah Menengah Kebangsaan Agama (SMKA) didedahkan melalui mata pelajaran yang
berorientasikan keusahawanan seperti Kemahiran Hidup Bersepadu (KHB), Perdagangan, Prinsip
Akaun, Ekonomi Asas, Perakaunan dan Ekonomi (Ura Pin @ Chum 2012) dan program-program
keusahawanan seperti PROTUNe. Noor Hayati (2015) ada mendakwa walaupun pelajar masih
kecil untuk terlibat secara langsung dalam dunia perniagaan sebenar, namun tidak salah untuk
mereka didedahkan kepada pengetahuan dan kemahiran pengurusan asas jual beli yang mudah.

Pernyataan Masalah

Bagi memenuhi keperluan semua rakyat dan memastikan negara seiring dengan negara
membangun dan maju di peringkat antarabangsa, adalah penting untuk negara melakarkan
wawasan kejayaan dalam sistem pendidikan. Oleh itu, penerapan nilai keusahawanan dan
perubahan minda perlu dilaksanakan supaya murid lebih berminat dengan bidang keusahawanan.
Pelan Pembangunan Pendidikan Malaysia 2013-2025, Pendidikan Prasekolah hingga Lepas
Menengah menyatakan ciri utama yang diperlukan oleh setiap murid untuk berupaya bersaing pada
peringkat global antaranya adalah kemahiran berfikir, kemahiran memimpin, kemahiran
dwibahasa, etika dan kerohanian, pengetahuan dan identiti nasional. Justeru, tanggungjawab guru
amat penting dalam mengerakkan perubahan minda pelajar tentang keusahawanan. Pendedahan
kepada keusahawanan perlu diberikan kepada pelajar sejak di peringkat sekolah rendah lagi supaya
mereka boleh menyesuaikan diri sekiranya sukar untuk mendapatkan pekerjaan mengikut bidang
yang mereka inginkan selepas tamat pengajian kelak. Kemahiran keusahawanan perlu diterapkan
dalam pembelajaran agar pelajar tidak bergantung sepenuhnya kepada silibus semata-mata (Mohd
Hafeez 2013). Kemahiran keusahawanan ini bukan sahaja melibatkan usaha pelajar tetapi warga
pendidik juga perlu memainkan peranan mereka dalam menerapkan elemen kemahiran
keusahawanan dalam pembelajaran dan pengajaran. Kesediaan warga pendidik dalam memberi
input sangat penting dalam melaksanakan proses pembudayaan keusahawanan dalam kalangan
pelajar sekolah menengah. Ini kerana guru merupakan faktor kritikal dalam menentukan kejayaan
proses pembudayaan tersebut. Antara masalah yang timbul guru belum menghayati sepenuhnya
tujuan, kandungan dan kaedah pelaksanaan dan ilmu sebelum berkongsi dengan pelajar (Abu
Bakar 2013). Tambah beliau lagi, kepincangan timbul apabila terdapat segelintir guru melaporkan
mereka tidak diberikan latihan khusus atau kemahiran untuk membolehkan mereka mengajar
berkaitan keusahawanan, kreativiti atau inovasi dan yang menyedihkan mereka hanya diberitahu
untuk mengajar dengan kreatif tetapi tidak diberikan panduan bagaimana untuk melakukannya.
Masalah timbul apabila guru tidak kompeten akan menyebabkan pelajar menjadi tidak berminat
terhadap bidang keusahawanan itu sendiri. Isu pembelajaran yang hanya tertumpu di dalam bilik
darjah serta penglibatan guru dengan pelajar sahaja langsung tidak membantu pelajar masa Kini
dalam memberikan pengetahuan terutama berkaitan ilmu keusahawanan (Isa 2008). Tambah
beliau lagi, pelajar cepat menjadi tidak produktif sekiranya berjumpa guru yang sama. Sesekali
guru boleh melibatkan pelajar dengan pelanggan sebenar, penceramah dalam kalangan usahawan
agar pelajar mendapatkan pengalamaan sebenar tentang ilmu asas perniagaan dalam kalangan
pelajar. Penilaian terhadap keberkesanan sesuatu kaedah pengajaran dan pembelajaran adalah amat
penting. Penilaian ini penting dalam memastikan tekad pelajar untuk menjadi usahawan kelak

sentiasa semangat. la agak merugikan pihak sekolah khusunya dan negara secara amnya jika
semangat pelajar sekaligus generasi akan datang luntur untuk menjadi seorang usahawan. Ini
kerana di peringkat sekolah, bidang keusahawanan merupakan salah satu daripada bidang yang
amat diminati oleh kebanyakan pelajar. Namun, aliran keusahawanan ini ditawarkan adalah untuk
memberikan pendedahan awal di dalam membangunkan kemahiran serta minat di dalam
perniagaan seterusnya sebagai persediaan kepada pelajar untuk menjadikan keusahawanan sebagai
kerjaya mereka pada masa hadapan. Di samping, perniagaan dan keusahawanan memberikan
sumbangan kepada pendapatan negara (Wan 2016).

Objektif Kajian
1. Mengenal pasti tahap kemahiran keusahawanan yang wujud dalam kalangan pelajar.
2. Mengenal pasti tahap tekad keusahawanan dalam kalangan pelajar SMKA.
3. Mengenal pasti terdapat hubungan antara kemahiran keusahawanan dengan tekad
keusahawanan.

Tinjauan Literatur

Kemahiran Keusahawanan

Kemahiran keusahawanan yang boleh diajar, termasuklah kemahiran membuat keputusan
mengikut gerak hati, penyelesaian masalah secara kreatif, boleh berusaha sendiri, kemahiran untuk
menamatkan perundingan perniagaan dengan baik (close deals), pengurusan strategik, pengurusan
masa, pengurusan projek, memujuk, menjual, berunding dan memotivasikan orang lain melalui
teladan yang ditunjukkan (Ura Pin @ Chum 2012). Berdasarkan Yusof et al. (2013) kemahiran
keusahawanan pelajar berada pada tahap sederhana tinggi. Kajian ini melaporkan bahawa
kemahiran keusahawanan merupakan kemahiran kebolehpasarankerja yang perlu diberi
penekanan oleh pihak institusi kerana tahap penguasaan kemabhiran ini berada tiga terkebawah
berbanding kemahiran yang lain. Penguasaan kemahiran kebolehpasarankerja dalam kalangan
pelajar merupakan isu yang kritikal bagi sesebuah negara dan juga Institusi Pendidikan. Perubahan
dan persaingan yang berlaku dalam dunia pekerjaan kini memerlukan institusi pendidikan
menyediakan tenaga kerja yang mempunyai kemahiran yang dapat memenuhi kehendak industry
(Mohd Yusof et al. 2013).

Kajian Mohd Asri et al. (2012) pula mendapati bahawa penerapan kemahiran keusahawanan
pelajar dalam aktiviti kokurikulum di sekolah menunjukkan penerapannya pada tahap yang
sederhana. Dapatan ini jelas menunjukkan pelajar masih belum dapat menguasai kemahiran
keusahawanan di peringkat sekolah. Mereka juga menyatakan pencapaian dalam bidang akademik
semata-mata tidak boleh menjamin seseorang memperolehi pekerjaan. Banyak perkara yang
diutamakan oleh pihak majikan yang perlu diberi perhatian. Aspek tersebut termasuk sikap
terhadap kerja dan pandangan hidup masa depan, penguasaan kemahiran asas yang terkini meliputi
kemabhiran, kebolehan berfikir secara kreatif dan kritis, disiplin diri, pengetahuan am, pendedahan
kepada latihan dan bimbingan kerjaya (Mohd Asri et al. 2012).

Tekad Keusahawanan
Tekad atau niat terhadap sesuatu tingkah laku telah dikenal pasti sebagai indikator terbaik untuk
tingkah laku terancang, terutamanya jika tingkah laku tersebut jarang berlaku, sukar diperhatikan
dan melibatkan jangka masa yang tidak dapat ditentukan (Mazura 2015). Tambah beliau lagi tekad
merupakan petunjuk bagaimana sukarnya seseorang yang mahu mencuba dan sebanyak mana

usaha yang dirancang untuk melaksanakan sesuatu tingkah laku. Tekad dipercayai sebagai peramal
terhadap terbentuknya tingkah laku manusia dalam pelbagai situasi dan diiktiraf sebagai paling
efektif dalam meramal tingkah laku manusia.

Terdapat beberapa model yang boleh digunakan untuk memahami tekad keusahawanan. Salah satu
daripadanya Teori Tingkah Laku Terancang oleh Ajzen (1991). Teori Tingkah Laku Terancang
(TTT) adalah urutan kepada Teori Tindakan Beralasan. Teori ini mengenal pasti tiga pemboleh
ubah sikap yang mempengaruhi tekad. Tiga pemboleh ubah tersebut adalah sikap, norma subjektif
dan tingkah laku. Faktor sikap individu itu sendiri dan faktor norma subjektif menggambarkan
keinginan tertanggap untuk melaksanakan sesuatu tingkah laku. Faktor ketiga iaitu tingkah laku
kawalan tertanggap yang bermaksud keupayaan yang dianggap boleh dilaksanakan dan ini amat
berkait dengan efikasi kendiri. Jelas di sini menyatakan tekad dibentuk oleh tiga elemen iaitu (1)
sikap subjek terhadap sesuatu tingkah laku, (2) norma subjektif (persepsi subjek terhadap
pandangan orang ramai terhadap tingkah laku yang dimaksudkan) dan (3) tingkah laku kawalan
tertanggap (persepsi subjek terhadap kesukaran dan mudahnya melakukan tingkah laku yang
dimaksudkan.

Teori Tingkah Laku Terancang (TTT) yang telah dipelopori oleh Ajzen (1991) dan merupakan
lanjutan daripada Teori Tindakan Beralasan (Ajzen & Fishbein 1980) telah banyak diadaptasi
dalam menilai tekad seseorang (Fayolle et al. 2006). Teori ini mengandaikan bahawa tingkah laku
sosial seseorang adalah beralasan, boleh dikawal atau dirancang dalam melaksana dan melakukan
sesuatu perkara. Menurut teori ini, seseorang hanya akan melaksanakan niatnya apabila dia
merasakan mampu mengawal pelaksanaan tindakan tersebut. Kawalan yang dirasakan itu adalah
mengikut tahap kesukaran dalam melakukan tingkah laku tersebut. Persepsi ini adalah berdasarkan
kepada pengalaman dan halangan yang dihadapi oleh seseorang dalam melakukan tingkah laku
tersebut. Kedua-dua teori ini mengandaikan tingkah laku adalah hasil daripada niat seseorang
untuk bertindak mengikut perlakuan tertentu.

Berdasarkan kajian Mohd Zailani (2014) tekad keusahawanan tani bagi pelajar pertanian pada
tahap yang sederhana. Kajian ini turut menyatakan hubungan tekad keusahawanan tani dengan ciri
keusahawanan, efikasi keusahawanan dan nilai sosial keusahawanan tani. Hasil analisis
menunjukkan bahawa terdapat hubungan positif yang signifikan antara tekad keusahawanan tani
dengan ciri keusahawanan (r = .244, p < .05) dan efikasi keusahawanan (r = .266, p < .05).
Manakala terdapat hubungan positif tidak signifikan antara tekad keusahawanan tani dengan nilai
sosial keusahawanan tani (r = .221, p > .05). Kajian ini menggunakan analisis korelasi Pearson.
Ini menunjukkan pelajar pertanian masih belum mempunyai tekad keusahawanan tani yang tinggi
walaupun mereka merupakan pelajar yang terdedah dengan ilmu keusahawanan dan ilmu sains
pertanian melalui mata pelajaran kemahiran hidup bersepadu semasa di peringkat menengah
rendah serta mata pelajaran sains pertanian yang mereka sedang ikuti sekarang. Hal ini, wajar di
beri perhatian bagi mencapai matlamat kerajaan untuk melahirkan ramai golongan belia yang
menceburi sektor pertanian sepenuh masa dan seterusnya menjadi usahawan tani yang berjaya.

Kajian Wan Mohd et al. (2016) yang di laksanakan di 41 buah sekolah menengah untuk pelajar
yang mengikuti Program Tunas Niaga. Kajian ini mendapati sebahagian kecil responden
mempunyai tekad pada tahap sederhana dalam menceburi bidang keusahawanan. Ini kerana
mereka masih memikirkan peluang yang ada dalam bidang keusahawanan dan mempunyai
semangat tidak cukup kuat untuk bekerja sebagai usahawan. Mereka masih ketinggalan dari segi

ilmu pengetahuan, kemahiran, kewangan, perundangan dan strategi memulakan perniagaan.
Mereka juga menganggap bidang keusahawanan memenatkan dan tidak menjamin kehidupan
masa depan ketika negara mengalami masalah ekonomi. Jelas menunjukkan tekad pelajar untuk
memilih bidang keusahawanan adalah pada tahap sederhana. Budaya keusahawanan masih belum
dihayati sepenuhnya oleh responden dan ini boleh menyekat bakat terpendam mereka untuk
menjadi usahawan generasi baru (Wan Mohd et al. 2016). Lanjutan kepada permasalahan ini
pendedahan perlu diberikan kepada pelajar untuk menceburi bidang keusahawanan (Norfadhilah
2010).

Kerangka Konseptual Kajian

/ Kemahiran \

Keusahawanan

> Tekad Keusahawanan
Pengetahuan

Perhubungan
sosial

Kreativiti

I

Jantina

Lelaki/Perempuan

Rajah 1.1 Kerangka Konseptual Kajian
Sumber : Adaptasi daripada Teori Tingkahlaku Ajzen (1991), teori pembelajaran Kolb (1984) Model Pembanguanan
Sosial Gibb dan Ritchie (1981), Model Pengajaran dan Pembelajaran
Jackson et al. (2004) dan Teori Skema Jantina oleh Bussey dan Bandura (1999).

Model kerangka ini dibina dengan penyesuaian melalui gabungan bahagian-bahagian yang
diadaptasi daripada teori pembelajaran Kolb (1984) yang memperincikan perihal kemahiran
keusahawanan dan pengetahuan. Indikator kemahiran keusahawanan yang terlibat adalah kretiviti,
pengetahuan dan perhubungan sosial. Perhubungan sosial adalah berdasarkan model
pembangunan sosial. Model ini menyatakan proses yang dilalui serta perhubungan sosial yang
dilakukan oleh seseorang memaksa diri mereka untuk melakukan perubahan dengan membuat
keputusan untuk menceburkan diri dalam perniagaan (Gibb dan Ritchie 1981). Indikator yang
seterusnya adalah kreativiti yang menggunakan Model sistem pengajaran dan pembelajaran untuk
membantu pelajar dalam mengembangkan potensi kreatif mereka (Jackson et al. 2004). Teori lain

yang digunakan dalam kajian ini juga adalah Teori Tingkah Laku Terancang Ajzen (1991) bagi
melihat tahap tekad keushawanan pelajar untuk menjadi seorang usahawan sejurus menamatkan
pengajian. Selain itu, teori yang digunakan adalah teori Skema Jantina oleh Bussey dan Bandura
(1999) digunakan dalam kajian bagi menjawab sama ada pelajar lelaki atau perempuan yang
mempunyai tekad menjadi seorang usahawan di masa hadapan.

Metodologi

Kajian ini berbentuk kuantitatif dengan menggunakan rekabentuk tinjauan untuk menjawab
persoalan kajian. Kajian ini menggunakan pendekatan kuantitatif berbentuk deskriptif ke atas 196
orang pelajar tingkatan empat daripada tiga buah sekolah di negeri Selangor. Pemilihan responden
berdasarkan secara rawak berstrata telah digunakan. Instrument utama yang digunakan adalah
borang soal selidik bagi menjawab persoalan kajian. Item-item soal selidik diadaptasi daripada
Yahya et al. (2011) dan Mazurah (2015). Soal selidik terbahagi kepada tiga bahagian iaitu profil
responden, tahap kemahiran keusahawanan pelajar dan tahap tekad keusahawanan pelajar.
Bahagian A iaitu profil responden (16 item; bahagian B adalah-kemahiran keusahawanan (15 item)
dan bahagian C, tekad keusahawanan (15 item). Soal selidik menggunakan teknik skala likert la
merangkumi amat tidak setuju, tidak setuju, kurang setuju, setuju dan sangat setuju. Responden
dibenarkan untuk memilih satu jawapan sahaja di bahagian A dan soalan aneka pilihan jawapan di
bahagian B dan C.

Populasi kajian adalah pelajar Sekolah Menengah Kebangsaan Agama (SMKA) yang melibatkan
zon Selangor. Pengkaji memilih zon Selangor kerana jumlah jenis sekolah aliran agama yang
banyak di zon ini. Kemudian, pengkaji kecilkan lagi skop pemilihan berdasarkan daerah. Tiga
daerah yang terlibat iailah daerah Klang, Sepang dan Petaling Perdana. Pemilihan sekolah-sekolah
di tiga daerah ini adalah kerana faktor kecemerlangan yang di raih sekolah tersebut. Antara sekolah
yang dimaksudkan adalah sekolah Sekolah Menengah Agama Tinggi Tengku Ampuan Jemaah,
Shah Alam; Sekolah Agama Menengah Sungai Merab Luar Sepang dan Sekolah Menengah
Agama Tinggi Hissamuddin Klang. Sampel kajian terdiri daripada 196 pelajar tingkatan empat
dengan berdasarkan Jadual Krejcie & Morgan 1970.

Profil Responden Kajian

Profil responden kajian adalah seperti Jadual 1. Analisis mendapati majoriti pelajar adalah terdiri
daripada 91 orang pelajar lelaki dan 105 orang pelajar perempuan yang dipilih secara rawak.
Jumlah pelajar yang terlibat dalam aktiviti perniagaan adalah sebanyak 31orang pelajar (15.8%)
manakala, 165 pelajar (84.2%) tidak pernah terlibat dengan sebarang aktiviti perniagaan.
Seterusnya seramai 68 orang pelajar mempunyai perniagaan sendiri (34.7%) dan 128 orang pelajar
tidak mempunyai perniagaan sendiri dengan peratus 65.3%. Berkaitan dengan cadangan pelajar
ingin memulakan perniagaan pada bila-bila masa mendapat peratus tertinggi sebanyak 50.5%
dengan jumlah 99 orang pelajar. Diikuti dengan pelajar yang tidak pasti bila ingin berniaga
sebanyak 53 orang pelajar dengan 27%. Manakala, setelah tamat SPM seramai 22 orang dengan
peratus 11.2%. Seramai 9 orang pelajar pula bercadang ingin berniaga setahun selepas SPM dan
lima tahun selepas SPM dengan masing-masing 4.6%. Sementara pelajar yang bercadang
menjalankan perniagaan dua tahun selepas SPM adalah seramai 4 orang pelajar (2.0%).

Jadual 1: Profil Responden Kajian

Profil Demografi Kategori Bil Peratus
Jantina Lelaki 91 46.4 %
Perempuan 105 53.6 %
Adakah anda terlibat Ya 31 15.8 %
dalam aktiviti perniagaan ~ Tidak 165 84.2 %
sekarang?
Ahli keluarga mempunyai  Ya 68 34.7 %
perniagaan sendiri Tidak 128 65.3 %
Bilakah anda bercadang Setelah tamat SPM 22 11.2%
untuk menjalankan Setahun selepas SPM 9 4.6 %
perniagaan? Dua tahun setelah SPM 4 2.0%
Lima tahun setelah SPM 9 4.6 %
Bila-bila pada masa hadapan 99 50.5 %
Tidak pasti 53 27.0%

Dapatan dan Perbincangan
Bahagian ini membincangkan mengenai dapatan kajian daripada tiga objektif dan disusuli dengan
perbincangan.

Soalan kajian pertama: Mengenal pasti Tahap Kemahiran Keusahawanan
Jadual 2: Skor Min dan Sisihan Piawai Keseluruhan Kemahiran Keusahawanan Pelajar

Item n Min S.p
Keseluruhan Kemahiran Keusahawanan Pelajar 196 4.20 0.37

Dapatan kajian ini menunjukkan responden mempunyai jumish in 4.20 dengan (s.p = 0.37) dengan
ini menunjukkan tahap kemahiran keusahawanan pelajar SMKA berada pada tahap yang tinggi.

Kajian ini tidak selari dengan kajian Mohd Asri et al. (2012) yang mendapati bahawa penerapan
kemahiran keusahawanan pelajar dalam aktiviti kokurikulum di sekolah menunjukkan
penerapannya ditahap yang sederhana. Dapatan ini jelas menunjukkan pelajar tidak dapat
menguasai kemahiran keusahawanan di peringkat sekolah. Dapatan ini berbeza kerana kajian ini
fokus kepada kokurikulum badminton sahaja. Manakala, berdasarkan kajian Yusof et al. (2013)
kemahiran keusahawanan pelajar berada pada tahap sederhana tinggi. Kajian ini mendakwa
bahawa kemahiran keusahawanan merupakan kemahiran kebolehpasarankerja yang perlu diberi
penekanan oleh pihak institusi. Dapatan ini berbeza adalah kerana faktor demografi responden
yang berbeza kerana kajian ini melibatkan pelajar SMKA manakala kajian Yusof et al. (2013)
melibatkan pelajar Universiti Tun Hussein Onn Malaysia (UTHM).

Soalan kajian kedua: Mengenal pasti Tahap Tekad Keusahawanan

Jadual 2: Skor Min dan Sisihan Piawai Keseluruhan Tekad Keusahawanan Pelajar
Item n Min s.p
Keseluruhan Tekad Keusahawanan Pelajar 196 4.05 0.52

Dapatan kajian ini menunjukkan skor min keseluruhan bagi tahap tekad keusahawanan pelajar
ialah 4.05 dengan (s.p = 0.52). dengan ini menunjukkan pelajar SMKA mempunyai tahap tekad
keusahawanan yang tinggi.

Dapatan ini menunjukkan bahawa tahap tekad keusahawanan pelajar SMKA tinggi dan ini
menunjukkan pelajar SMKA mempunyai tekad yang kuat untuk memilih kerjaya sebagai seorang
usahawan kelak. Kajian ini bertentangan dengan kajian Wan Mohd et al. (2016) yang di laksanakan
di 41 buah sekolah menengah untuk pelajar yang mengikuti Program Tunas Niaga. Kajian ini
mendapati sebahagian kecil responden mempunyai tekad pada tahap sederhana dalam menceburi
bidang keusahawanan. Ini kerana mereka masih memikirkan peluang yang ada dalam bidang
keusahawanan dan mempunyai semangat tidak cukup kuat untuk bekerja sebagai usahawan.
Mereka masih ketinggalan dari segi ilmu pengetahuan, kemahiran, kewangan, perundangan dan
strategi memulakan perniagaan.

Soalan Kajian Ketiga: Mengenal Pasti Hubungan antara Tahap Kemahiran
Keusahawanan dengan Tekad Keusahawanan

Jadual 3: Hubungan Kolerasi

Kolerasi antara Interpretasi
0.80 —1.00 Sangat Kuat
0.60 —0.80 Kuat
0.40 - 0.60 Sederhana
0.20-0.40 Lemah
0.00-10.20 Sangat Lemah

Sumber: Sekaran, U. (2006)

Analisis dijalankan menggunakan Kolerasi Pearson dan keputusan dinyatakan dalam jadual 4. Di
samping itu, untuk menguji kesignifikan hipotesis nul yang telah dibentuk dengan mengadaptasi
intepretasi kekuatan nilai pekali korelasi berdasarkan tafsiran Cohen (1988). Berdasarkan Jadual
4. terdapat hubungan yang signifikan antara tahap kemahiran keusahawanan dengan tekad
keusahawanan dengan nilai r = 0.26, p < 0.05, namun demikian kadar hubungan lemah (rujuk
jadual 4). Menurut Guilford (1956) dalam Uma Sekaran (2003), pekali korelasi yang menunjukkan
nilai antara 0.50 hingga 1.0 bermakna terdapat hubungan korelasi yang positif tetapi secara
sederhana manakala pekali korelasi yang mempunyai nilai positif menunjukkan terdapat hubungan
langsung antara pemboleh ubah bebas dan bersandar. Nilai kebarangkalian juga didapati kurang
daripada aras signifikan, bermakna hipotesis nul ditolak. Ini mengambarkan terdapat hubungan
signifikan yang lemah antara tahap kemahiran keusahawanan dengan tekad keusahawanan dalam
kalangan pelajar SMKA. Dapatan ini berbeza dengan kajian (Wan Mohd Zaifurin et al. 2016)
mendapati saiz pekali kolerasi (r) antara kemahiran keusahawanan dengan kecenderungan

menceburi bidang keusahawanan adalah sederhana. Perbezaan ini adalah kerana faktor demografi
responden dimana mengikuti program Tunas Niaga dan kursus keusahawanan dan perniagaan.
Manakala, kajian ini selari dengan kajian Mohd Zailani et al. (2014) menunjukkan tekad
keusahawanan tani dengan ciri keusahawanan menunujukkan hubungan positif yang signifikan
tetapi lemah.

Jadual 5: Analisis Korelasi Pearson Antara Kemahiran Keusahawanan Dengan
Tekad Keusahawanan

n

Pembolehubah Nilai kolerasi (r)  Nilai signifikan (p)
Antara Kemahiran Keusahawanan
dengan Tekad Keusahawanan 196 0.259 0.00

** Signifikan pada aras p<0.05

Implikasi dan Kesimpulan

Secara keseluruhannya, dapatan kajian menunjukkan bahawa tahap kemahiran keusahawanan dan
tahap tekad keusahawanan dalam kalangan pelajar SMKA berada pada tahap tinggi. Kemahiran
keusahawanan merupakan kemahiran yang ada dalam diri pelajar dan ia perlu digilap agar
kemahiran ini sentiasa digunakan sekaligus melahirkan pelajar sebagai usahawan yang berdaya
saing. Kemahiran yang diketengahkan dalam kajian ini adalah pengetahuan kreativiti dan
perhubungan sosial. Sebagai seorang usahawan mereka perlu berpengetahuan, mempunyai
kreativiti dan mempunyai hubungan sosial yang baik dengan semua lapisan masyarakat. Ini perlu
dalam memastikan produk kekal lama dalam pasaran. Tekad keusahawanan pula merupakan niat
atau tekad yang ada dalam diri pelajar untuk menjadi seorang usahawan kelak. la akan terus diikuti
oleh keinginan dan keazaman yang kuat untuk menjadi seorang usahawan pada masa hadapan. Ini
menggambarkan pelajar SMKA lebih berdaya saing dan kognitif. Pelajar SMKA juga mempunyai
tekad untuk menjadi seorang usahawan di masa akan datang. Implikasi daripada kajian ini, untuk
mencapai hasrat agar lebih ramai pelajar menceburi kerjaya keusahawanan, pelbagai pihak yang
terlibat seperti Kementerian Pelajaran Malaysia (KPM), pentadbir sekolah, guru-guru, ibu bapa
perlu bijak dalam menggembeling tenaga dengan memberi tumpuan untuk meningkatkan tekad
pelajar agar memilih kerjaya keusahawanan sebagai kerjaya tetap mereka apabila menamatkan
pengajian kelak. Hal ini bertujuan untuk menambahkan peluang pekerjaan kepada negara serta
menambahkan bilangan usahawan terutama kepada belia. Diharapkan kajian ini, boleh menjadi
satu input kepada pihak KPM untuk mengetahui tahap kemahiran dan tekad pelajar SMKA
sekaligus mewakili pelajar sekolah menengah yang lain dalam melaksanakan inovasi dalam
Pendidikan keusahawanan ini. Kajian ini hanyalah berbentuk tinjauan dan hanya melibatkan
pelajar sahaja. Kajian lanjutan boleh dibuat dengan mendalam secara kualitatif untuk mendapatkan
maklumat yan terperinci bagi tujuan penambahbaikan dari masa ke semasa.

